
ՔՐԵԱԿԱՏԱՐՈՂԱԿԱՆ ՀԻՄՆԱՐԿՆԵՐՈՒՄ ԿՐԹՈՒԹՅԱՆ 
ԿԱԶՄԱԿԵՐՊՄԱՆ ԺԱՄԱՆԱԿԱԿԻՑ ՀԱՄԱԿԱՐԳԸ 

 
ԱԻԴԱ ԹՈՓՈՒԶՅԱՆ, ՄԻՇԱ  ԹԱԴԵՎՈՍՅԱՆ 

 
Հիմնաբառեր՝  կրթություն, քրեակատարողական հիմնարկ, մոդել,  

պատիժ կրող անձ, վերադաստիարակություն, սոցիալականացում, 
կրթության իրավունք, կազմակերպում, հասանելիություն 

 
Վերլուծելով ՀՀ քրեակատարողական հիմնարկներում կրթության 

կազմակերպման առկա իրավիճակը, այն կարգավորող ազգային և 
միջազգային քաղաքականությունը, բացահայտելով գործընթացի 
հիմնական դերակատարների մոտեցումները ու դիրքորոշումները, 
վերանայելով գործող քաղաքականությունն ու պրակտիկան՝ 
հեղինակները գտնում են, որ անհրաժեշտ է նախագծել և մշակել 
քրեակատարողական համակարգում (ՔԿՀ-ներում) կրթության 
կազմակերպման ժամանակակից համակարգ: Համակարգի նախագծման 
հիմքում դիտարկվել են անձի ցկյանս ուսումնառության, կրթության 
իրավունքի իրացման և հումանիստական մանկավարժության 
գաղափարները, ինչպես նաև արդարադատության և կրթության 
մարմինների միջգերատեսչական համագործակցությունը։ Հեղինակների 
կողմից մշակված համակարգը ներառում է քրեակատարողական 
համակարգում կազմակերպվող կրթության կառավարման մոդել, 
կրթական գործընթացում ներգրավված մարմինների գործառույթներն ու 
պարտավորությունները, կրթության կազմակերպման բովանդակային 
բաղադրիչների մոդել (նպատակ, խնդիրներ, սկզբունքներ և մեթոդներ), 
ինչպես նաև անհրաժեշտ մանկավարժական պայմաններ՝ նշյալ 
հաստատություններում արդյունավետ կրթական գործունեության 
կազմակերպման համար: Առաջարկվող համակարգում ՔԿՀ-ներում 
կրթության նպատակն է դիտարկվում բանտարկյալի 
վերադաստիարակությանն  ու սոցիալականացմանը նպաստելն ու 
աջակցելը՝  նրան ինքնակրթության, ինքնադրսևորման մակարդակին 
հասցնելու  միջոցով։ 

 
Քրեակատարողական հիմնարկներում (այսուհետ՝ ՔԿՀ) գտնվող 

անձանց կրթության կազմակերպման գործընթացի հիմքում ընկած են 

անձի կրթության իրավունքի իրացման,  շարունակական կրթության, 
բոլորի համար կրթության հասանելիության և մատչելիության 
գաղափարները: ՔԿՀ-ում գտնվող անձանց կրթության իրավունքը 
ամրագրված է միջազգային հիմնարար, հռչակագրային և պարտադիր 
բնույթ կրող ուղենիշներով, որոնցում կարևորվում է յուրաքանչյուրի 
համար կրթության իրավունքի իրացման հանձնառությունը (Մարդու 
իրավունքների համընդհանուր հռակագիր, հոդված 26), ինչպես նաև 
որևէ անձի կամ անձանց խմբի ցանկացած տեսակի կամ մակարդակով 
կրթություն ստանալու հնարավորությունից զրկելը որակվում է որպես 
խտրականություն (Կրթության բնագավառում խտրականության դեմ 
կոնվենցիա, հոդված 1): Այս և մի շարք այլ միջազգային իրավական 
շրջանակների հիման վրա պետությունները որդեգրում և ձևավորում են 
իրենց կրթական քաղաքականությունները։ Հայաստանի 
Հանրապետությունը (այսուհետ՝ ՀՀ) ևս քաղաքականության 
մակարդակում ամրագրել է կրթության իրավունքի և դրա իրացման, 
հավասար հնարավորությունների, հասանելիության, մատչելիության 
վերաբերյալ մի շարք նորմեր։  ՔԿՀ-ներում գտնվող անձանց կրթության 
իրավունքը ՀՀ-ում ամրագրված է արդարադատության բնագավառի 
քաղաքականությամբ, որով սահմանվել է կալանավորի կրթություն 
ստանալու իրավունքը (Ձերբակալված և կալանավորված անձանց 
պահելու մասին  ՀՀ օրենք, հոդված 13), ինչպես նաև դատապարտյալի 
հնարավոր և օրենքով նախատեսված կրթություն ստանալու իրավունքը 
(ՀՀ քրեակատարողական օրենսգիրք, հոդված 12)։ Իր հերթին, 
պետության կողմից ռազմավարության մակարդակով սահմանված են 
նաև նշված խմբերի համար կրթության իրավունքի իրացմանն ուղղված 
գործողությունները` ազատությունից զրկված անչափահասների 
կրթություն ստանալու իրավունքի շարունակականության ապահովում, 
անկախ տարիքից՝ ազատությունից զրկված անձանց համար 
հանրակրթության իրականացում, ազատությունից զրկված անձանց 
մասնագիտական կրթության նոր ծրագրերի ներդնում և այլն (ՀՀ 
Քրեակատարողական և պրոբացիայի ոլորտի 2019-2023թթ.-ների 
ռազմավարություն): Ներկայումս ՀՀ առկա իրավական 
կարգավորումների շրջանակը հիմնականում համահունչ է միջազգային 
չափորոշիչներին և իրավական առումով չի սահմանափակում անձի 
կրթության իրավունքը՝ հնարավորություն տալով իրականացնել ֆորմալ և 
ոչ ֆորմալ ուսումնառություն (Hovakimyan, Tumasyan 2021: 10):  
Շարունակական կրթության հայեցակարգի տեսանկյունից՝ ՔԿՀ-ում 
կրթության կազմակերպման հիմքում ընկած է անձի ինքնակրթության և  
սեփական բացասական հատկանիշները հաղթահարելու 

անհրաժեշտության մասին գիտակցմամբ՝  ինքնադաստիարակության 
ակտիվացման գաղափարը  (Мардахаев 2005: 188),  հասարակության 
առողջացման, քաղաքացիական-հասարակական կյանքին 
ադապտացվելու և սոցիալականացվելու հնարավորությունը (Климюк 
2005: 9), քրեակատարողական միջավայրի հումանացման ու բոլորի 
համար կրթության հասանելիության ապահովման առաքելությունը 
(Щепкина 2012: 370) և այլն։  Մեր ուսումնասիրությունները ցույց են տվել, 
որ կրթության և արդարադատության բնագավառների 
իրավանորմատիվային հիմքերում՝  կրթությունը ՔԿՀ-ներում դիտարկվում 
է ոչ միայն որպես իրավունք, այլ դրանցում գտնվող անձանց 
վերադաստիարակության, սոցիալականացման և հասարակություն 
արդյունավետ վերադարձին նպաստող կարևոր գործոն: Կրթության 
իրավունքի իրացման տեսանկյունից, սակայն, ազգային մակարդակում 
առկա են մի շարք խոչընդոտներ և հիմնախնդիրներ, որոնք առնչվում են 
կրթության և արդարադատության բնագավառների քաղաքականության 
թերի մշակվածությանը, ՔԿՀ-ում գտնվող անձանց կրթական կարիքների 
գնահատման համակարգին, մասնակիցների և դասավանդողների 
ընտրության մեխանիզմներին, կրթական ծրագրերի պլանավորմանը, 
գնահատմանը և մի շարք այլ հարցերի (Թադևոսյան 2021): Ելնելով 
հետազոտության արդյունքներից՝ մենք եկել ենք այն համոզման, որ  
առկա իրավիճակը հաշվի առնելով անհրաժեշտ է ստեղծել կրթության 
կազմակերպման ժամանակակից այնպիսի համակարգ, որը կարող է 
առավել արդյունավետ դարձնել կրթական գործընթացի կազմակերպումը 
և կառավարումը ՔԿՀ-ներում։ Սույն հոդվածում ամփոփ ներկայացվում են 
մեր կողմից մշակված ՔԿՀ-ներում կրթության կազմակերպման 
ժամանակակից համակարգի հետևյալ չորս բաղադրիչները՝ 
քրեակատարողական համակարգում կազմակերպվող կրթության 
կառավարման մոդել (տես՝ Գծապատկեր 11), ՔԿՀ-ներում կազմակերպվող 
կրթության մեջ ներգրավված մարմինների գործառույթների աղյուսակ, 
ՔԿՀ-ներում կրթության կազմակերպման բովանդակային բաղադրիչների 
մոդել (տես՝ Գծապատկեր 22 ),  ՔԿՀ-ներում արդյունավետ կրթական 
գործունեության իրականացման համար անհրաժեշտ մանկավարժական 
պայմաններ, ինչպես նաև ՔԿՀ-ներում դասավանդողներին ներկայացվող 
կոմպետենցիաների շրջանակի նախագիծ, որը դեռևս գտնվում է 
մշակման փուլում։ Ստորև կդիտարկենք քրեակատարողական 
համակարգում կազմակերպվող կրթության կառավարման առաջարկվող 

                                                 
1 Գծապատկերը մշակվել է հոդվածի հեղինակների կողմից: 
2 Գծապատկերը մշակվել է հոդվածի հեղինակների կողմից: 

մոդելի ամբողջական շրջանակը՝ համապատասխան գործառույթներով։ 
Մեր հետազոտությունների արդյունքների վերլուծությունը  ցույց տվեց, որ  
ՔԿՀ-ում կրթության արդյունավետ կազմակերպման և կառավարման 
համար պահանջվում է միջնախարարական և միջգերատեսչական 
աշխատանքների զուգորդում։ Այդ նկատառումով ՔԿՀ-ում կրթության 
գործընթացի կազմակերպման ողջ  պատասխանատվությունը կրում է ՀՀ 
Արդարադատության նախարարությունը,  քանի որ վերջինիս է 
լիազորված ընդհանրապես իրավապահ և մասնավորապես 
քրեակատարողական համակարգին վերաբերող պետական 
քաղաքականության մշակման և իրականացման խնդիրը: Միաժամանակ 
հաշվի առնելով այն հանգամանքը, որ մեր երկրում կրթության  
կազմակերպման  և իրականացման պատասխանատուն  Կրթության, 
գիտության, մշակույթի և սպորտի (այսուհետ՝ ԿԳՄՍ) նախարարությունն 
է, ուստի, կարծում ենք, որ այն ևս որոշակի դերակատարում պիտի 
ունենա այդ գործընթացում։  Ըստ մշակված մոդելի՝ Արդարադատության 
նախարարությունը պատասխանատու է ՔԿՀ-ում կրթության գործընթացի 
կազմակերպման, կառավարման  և համապատասխան միջավայրի 
ստեղծման համար, իսկ ԿԳՄՍ նախարարությունը համակարգում է 
կրթության բովանդակության հարցերը և  վերահսկում  
վերջնարդյունքների համապատասխանությունը  կրթության տվյալ 
մակարդակին ներկայացվող պահաջներին։ Ներկայումս գործող 
պրակտիկայի  համեմատությամբ,  որում, ինչպես արդեն նշեցինք, 
ամբողջ գործընթացը՝ թե՛ բովանդակային, թե՛ կազմակերպչական 
առումով ղեկավարվում է իրավապահ մարմնի կողմից (ի դեմս 
Արդարադատության նախարարության), մեր կողմից առաջարկվող 
մոդելի առանձնահատկությունը ՔԿՀ-ներում կրթության կազմակերպման 
գործընթացի հիմքում կրթության և արդարադատության  
գերատեսչությունների առարկայական համագործակցություն դիտարկելն 
է, որում հստակեցված են ներգրավվող մարմինների գործառույթները և 
պարտավորությունները։   

ՔԿՀ-ներում կազմակերպվող կրթության մեջ ներգրավված 
մարմինների գործառույթների աղյուսակ 

N Մարմին Գործառույթ
1 Արդարադատության

նախարարություն  
 
 

Աշխատանքը համակարգում է 
նախարարի տեղակալը, որը  
պատասխանատու է ՔԿՀ-ում 
սովորողների կրթական կարիքների 
պատվերի ձևակերպման, կրթական 
գործընթացի  կազմակերպչական 
հարցերի համակարգման և 
վերահսկողության համար։ 
Նախարարության քրեակատարողական 
ծառայության միջոցով ստեղծում և 
ապահովում է ուսումնառության 
անվտանգ կրթական միջավայր: 
Կրթության նախարարության հետ 
համատեղ իրականացնում է ՔԿՀ-ում 
կարիքների գնահատում, ՔԿՀ-ի  
ուսուցչական կադրերի  ընտրություն։ 
Պատասխանատու է ուսուցչական 
կադրերի անվտանգության ապահովման 
և նրանց կողմից ՔԿՀ-ի կանոնադրական 
պահանջների   պահպանման և 
կատարման իմացության համար:  

2 Կրթության, 
գիտության և 
մշակույթի 
նախարարություն 
 

Աջակցում է ՔԿՀ-ում իրականացվող 
կրթական գործընթացին՝ կրթության 
բովանդակության, վերջնարդյունքների 
համապատասխանության հավաստման, 
արդյունավետության և որակի 
ապահովման գործում։ 
Արդարադատության նախարարության 
պատվերով և նրա հետ միասին 
իրականացնում է ՔԿՀ-ում գտնվող 
անձանց կարիքների գնահատում, 
մասնակցում է ՔԿՀ-ի  ուսուցչական  
կադրերի ընտրությանը։ Վերահսկում է  
ՔԿՀ-ներում կազմակերպվող ընդհանուր 
և մասնագիտական կրթության առջև 

դրված պահանջների  և կրթական 
վերջնարդյունքների 
համապատասխանեցման 
հավաստիությունը: 

3 Արդարադատության
նախարարության 
քրեակատարողա-
կան ծառայություն 
 
 

Ծառայության ներսում առանձնացվում է 
«ՔԿՀ-ներում կրթության կազմակերպման 
և իրականացման բաժին», որը 
իրականացնում է հետևյալ 
գործառույթները 
 Համակարգում է բոլոր ՔԿՀ-ներում 

ՍՀԻԱ (սոցիալական, հոգեբանական 
և իրավական աշխատանքների) 
բաժնի կրթության կազմակերպիչների 
աշխատանքը 

 Ամփոփում, վերլուծում է բոլոր ՔԿՀ-
ների կողմից հավաքագրված՝ ՔԿՀ-ում 
գտնվող անձանց կրթական 
կարիքների, կրթության վերաբերյալ 
տեղեկատվությունը 

 Իրականացնում է շարունակական 
զարգացման վերապատրաստումներ՝ 
ՍՀԻԱ բաժնի կրթության 
կազմակերպիչների, 
դասավանդողների համար 

 Վարում է ՔԿՀ-ում կրթական 
գործընթացին (մասնակիցների, 
դասավանդողներին, ծրագրերին) 
առնչվող տեղեկատվական շտեմարան 
(վիճակագրական բազա) 

 Կիրառում է խրախուսման միջոցներ 
ՔԿՀ-ում գտնվող, կրթական 
ծրագրերի մասնակցող անձանց 
նկատմամբ՝ հիմնվելով ՔԿՀ-ում ՍՀԻԱ 
բաժնի կրթության կազմակերպչի 
երաշխավորությունների վրա 

4 Արդարադատության
նախարարության 
քրեակատարո-
ղական 

ՔԿՀ-ի ներսում գործող ՍՀԻԱ բաժնում 
առանձնացվում է կրթության 
կազմակերպիչի հաստիք, որը 
իրականացնում է հետևյալ 

ծառայության 
քրեակատարո-
ղական հիմնարկ 
(ներ) 
 

գործառույթները.
 Ստեղծում և ապահովում է ուսումնա-

ռության անվտանգ կրթական 
միջավայր 

 Ապահովում է ուսուցման համար 
անհրաժեշտ պայմանները և ՔԿՀ-
ներում ուսուցման բովանդակությանն 
օժանդակող դիդակտիկ 
պարագաները  

 Հաշվառում, հավաքագրում է ՔԿՀ-ում 
գտնվող անձանց կրթական 
մակարդակի և փորձառության 
վերաբերյալ տեղեկատվություն  

 Ապահովում է կրթական 
(ուսումնական) գործունեության 
անխափան աշխատանքը՝ 
կարգավորելով և համաձայնեցնելով 
կրթական գործունեությունը ՔԿՀ-ի 
ընդհանուր օրակարգի հետ 

 Իրականացնում է  ՔԿՀ-ում գտնվող 
բոլոր անձանց համար պարբերաբար 
կրթական ծառայությունների և 
հնարավորությունների վերաբերյալ 
իրազեկման հանդիպումներ 

 Աջակցում է ՔԿՀ-ում կրթական 
ծրագրերի մասնակիցների 
ընտրության և խմբերի կազմման 
չափանիշների մշակմանը, 

 Տրամադրում է ՔԿՀ-ում կրթական 
ծրագրերի մասնակիցների  անձի 
վերաբերյալ  բնութագրեր (քրեածին 
վարքը դրդող գործոններ, 
բացասական հակումներ, 
կրկնահանցագործության ռիս-
կայնություն, անհատական 
առանձնահատկություններ) 

 Հավաքագրում է ՔԿՀ-ներում իրակա-
նացվող կրթական ծրագրերի, 
մասնակիցների, արդյունքների, 

դասավանդողների վերաբերյալ 
տեղեկատվությունը՝ ստեղծելով 
համապատասխան վիճակագրական 
բազա,  տրամադրում է այն 
Քրեակատարողական ծառայությանը 

 Առաջարկում է ՔԿՀ-ում գտնվող, 
կրթական ծրագրերի մասնակցող 
անձանց նկատմամբ 
խրախուսանքներ՝ համագործակցելով 
ՔԿՀ-ի հետ 

 Տրամադրում է խորհրդատվական 
ծառայություններ մասնագիտական 
կողմնորոշման ուղղությամբ 

 
Մենք գտնում ենք, որ առաջարկվող  համակարգի արդյունավետ 

կիրառման համար անհրաժեշտ է նաև նախագծել ՔԿՀ-ում կրթության 
կազմակերպման բովանդակային բաղադրիչների մոդել, որի հիման վրա 
և միջոցով կառուցվելու, պլանավորվելու և իրականացվելու է 
ուսումնական գործընթացը։ Ստորև ներկայացվող մոդելի համաձայն՝ 
ՔԿՀ-ներում կրթական գործունեության իրականացման 
մեթոդաբանական հիմքեր են դիտվում հումանիստական 
մանկավարժության հարացույցն ու  շարունակական կրթության և 
կրթության իրավունքի կիրարկման հայեցակարգերը։  ՔԿՀ-ներում 
կրթության նպատակն է դիտարկվում ՔԿՀ-ում գտնվող անձի 
վերադաստիարակությանն  ու սոցիալականացմանը նպաստելն ու 
աջակցելը՝  նրան ինքնակրթության, ինքնադրսևորման մակարդակի 
հասցնելու  միջոցով։ Վերջինս տեղի է ունենում մի շարք սկզբունքների 
արդյունավետ համադրման և մեթոդների կիրառման ճանապարհով՝ ոչ 
ֆորմալ կամ ֆորմալ ուսումնառության տեսքով։ ՔԿՀ-ներում կրթություն 
կազմակերպման վերջնարդյունք է սահմանվում անձի՝ հասարակության 
ներկա համակարգին արդյունավետ ինտեգրման կարողությունների 
ձևավորումը և զարգացումը։ 

Մյուս կողմից, ըստ մեզ, իրավական համակարգում գործող ոչ 
կրթական առաքելությամբ հատուկ հաստատությունում 
կրթադաստիարակչական արդյունավետ գործունեության, նմանօրինակ 
մեթոդական հիմքերի վրա կառուցված ուսումնական գործընթացի 
կազմակերպման համար անհրաժեշտ է համապատասխան կրթական 
միջավայր և մանկավարժական պայմաններ։ Ստորև ներկայացնում ենք 
մեր կողմից մշակված մանկավարժական այն պայմանները, որոնց 
առկայության դեպքում միայն հնարավոր է ՔԿՀ-ներում իրականացնել  
կրթական արդյունավետ գործունեություն՝ 
 ՔԿՀ-ում կրթության կազմակերպման գործընթացի  կառավարումն 

իրականացնող բոլոր դերակատարների կողմից միջգերատեսչական 
համագործակցության, փոխլրացման, փոխաջակցման սկզբունքներով 
աշխատելու  անհրաժեշտության  գիտակցությունն ու  
համապատասխան միջոլորտային քաղաքականության առկայությունը:   

 ՔԿՀ-ում կազմակերպվող ուսումնական գործընթացի  միջոլորտային և 
բազմամասնագիտական  բնույթի հաշվառումն ու դրանց զուգակցման 
ապահովումը՝ ընդգրկված բոլոր կողմերի գործառույթները, 
իրավունքներն ու պարտականությունները հստակեցնելու և 
առանձացնելու միջոցով:  

 «ՔԿՀ-ում գտնվող բոլոր անձիք, ըստ իրենց ցանկության, կարող են  
ընգրկվել ուսումնական գործընթացում՝ անկախ պատժի կրման 
տեսակից և տիպից» հումանիստական պահանջի իրականացման 
համար բարենպաստ մթնոլորտի, անհրաժեշտ  պայմանների և 
հնարավորությունների առկայությունը: 

 Կրթական գործընթացի կառավարիչների  և դասավանդող կազմի 
կողմից  ուսուցման գործընթացի   դաստիարակչական բաղադրիչի 
պարտադիր կիրառման կարևորության գիտակցումը, սովորողների  
ինքնակրթության ակտիվացումը որպես  վերջնական նպատակի՝ 
նրանց վերադաստիարակության  ու սոցիալականացման  հիմնական 
միջոց   ընդունելը: 

 Ուսումնական գործընթացի պլանավորումը շահագրգիռ բոլոր կողմերի 
կարիքների, ակնկալիքների, հետադարձ կապի ստեղծման  և 
գործունեության  արդյունավետության գնահատման մեխանիզմների 
կիրառմամբ իրականացնելու պրակտիկայի օգտագործումը: 

 Կրթամանկավարժական աշխատանքների իրականացման համար 
մեծահասակների կրթությամբ զբաղվող անձանց կոմպետենցիաների 
համատեքստում մշակված «ՔԿՀ-ներում դասավանդողների 
կոմպետենցիաների հատուկ շրջանակ»-ի առկայությունը: 

 Յուրաքանչյուր առարկայի դասավանդման և ուսումնառության 
գործընթացը անդրագոգիկ մեթոդաբանության և  սովորողների 
տարիքային, հոգեբանական, վարքագծային  առանձնահատկութ-
յունների  հաշվառման   հիման  վրա կառուցելու  մոտեցումը՝ 
վերաբերմունքի ու  դիրքորոշումների ձևավորման և վարքագծի 
հնարավոր փոփոխություն ապահովող մանկավարժական հիմնական 
սկզբունք ընդունելը։ 

 Ուսումնական գործունեության իրականացման  (այդ թվում՝ 
ինքնակրթության) համար նպաստավոր կրթական միջավայրի 
(համապատասխան դիդակտիկ և այլ ուսումնական  պարագաներ) 
առկայությունը։  

 Ուսումնական գործընթացում ընդգրկված բոլոր անձանց 
(դասավանդողներ, ունկնդիրներ) ֆիզիկական  և հոգեկան 
անվտանգության ապահովման երաշխիքների տեսանելիությունը։ 

 Խմբային ուսուցումը ՔԿՀ-ում կրթության իրականացման հիմնական 
մեթոդ ընդունելը՝ սովորողների համատեղելիությունը, կրթական 
մակարդակը, հանցագործության տիպն ու  վարքագծային 
կողմնորշումը հաշվի առնելու պայմանով: 

Այսպիսով, այսօր ՀՀ ՔԿՀ-ներում  կրթության գործընթացի 
արդյունավետ կազմակերպման համար անհրաժեշտ է վերանայել այդ 
ոլորտի կառավարումը կարգավորող և համակարգող մարմինների  
գործառույթներն ու պատասխանատվությունները, սահմանել կրթության 
նպատակը, կազմակերպման հիմքերն ու մոտեցումները, իրագործման 
ուղիներն ու մեթոդները: Կարծում ենք, որ մեր կողմից մշակված և դեռևս 
մշակման ընթացքում գտնվող նյութերը և  մոդելները կնպաստեն այդ 
նպատակների իրականացմանը: 

АИДА ТОПУЗЯН, МИША ТАДЕВОСЯН - СОВРЕМЕННАЯ СИСТЕМА 
ОРГАНИЗАЦИИ ОБРАЗОВАНИЯ В ПЕНИТЕНЦИАРНЫХ УЧРЕЖДЕНИЯХ 
 

Ключевые слова: образование, пенитенциарное учреждение, 
модель, осужденные, перевоспитание, социализация, право, 
организация,  доступность 

Проанализировав текущее состояние образования в 
пенитенциарных учреждениях, регулирующее ее национальную и 
международную политику, выявляя подходы и позиции основных 
действующих лиц процесса, сделав обзор существующих политик и 
практик, авторы утверждают, что  необходимо спроектировать и 
разработать современную систему пенитенциарного образования. 
Разработанная авторами система включает модель управления 
образованием в пенитенциарной системе, функции органов, участвующих 
в образовательном процессе,  методические  основы, а также 
необходимые педагогические условия для организации эффективной 
образовательной деятельности в этих учреждениях. 
 
AIDA TOPUZYAN, MISHA TADEVOSYAN - THE CONTEMPORARY SYSTEM 
OF EDUCATION IN PENITENTIARY INSTITUTIONS 
 

Keywords: education, penitentiary institution, model, prisoner, 
reeducation, socialization, right to education, organization, access 

Analyzing the current situation of education in penitentiary institutions, 
the national and international policies, identifying the approaches and 
positions of the main actors in the process, reviewing existing policies and 
practices, the authors argue that it is necessary to design and develop a 
contemporary system of penitentiary education. The contemporary system 
includes a model for managing education in the penitentiary system, the role 
and functions of the bodies involved in the educational process, 
methodological foundations, as well as the necessary pedagogical conditions 
for the organization of effective educational activities in these institutions. 

